
    

    

    
                 

             Fasnacht 2007 
 
 
Uff em Airport z’Frankfurt oobe, griegt dr Leuebärger 
wäg’eme Gleesli Honig mit de Schwoobe riise Eerger. 
Au mir sin uff däm Airport gsii, uns het me duure gloo 
denn mir hänn numme e glai bitzli Gammelfleisch mit gnoo. 
 
Ligsch dehai im Bett, s’lauft nyt, de reggsch di schuurig uff 
nimmsch dr Zug uff Ziiri, aber goosch deert nit in’s Puff. 
Laufsch dur d’Bahnhofstrooss und saichsch deert an e Stäägegländer 
denn kunsch in Knascht dert git’s Viagra dr Räschte dänggsch dr sälber. 
 
D’Miriam Blocher goot in Basel gärn uff Shopping-Tour 
s’Lägerlihuus das kauft si sich, ganz Basel lisch in Druur. 
Sott jetz im Bundeshuus dr Babe Blocher wider murre 
denn stegge mir em aifach 20 Läggerli in d’Schnuure. 
 
In de Basler Schuele wäärde Uniforme draage 
alles zichtig zuedeggt, d’Bluuse gschlosse bis an Graage. 
Dr näggschti Schritt dä wär, mir gseen scho alli gumpe 
s’git fir alli Basler numme no dr staatligg Ainhaitslumpe. 
 
Mir hänn e Tennisstar, Fuessballer wo brilliere 
dr Basler Sport isch Top und brucht sich nit scheniere. 
Um s’Beschte kenne z’gä, sotsch alles no versueche 
drumm duet me jetzt no fir dr EHC e Tauchkurs bueche. 
 



Dr Christoph Eymann findet d’Basler Kinder syyge dumm 
vier Joor lang Primarschuel längt nit firs Gymnasium. 
Muesch säggs Joor in d’Primeli, bisch denn no immer z’blööd 
isch kai Problem, denn Basler SP suecht Regierigsrööt. 
 
Wäg em Liecht am Märtblatz, schiesst sich jetz dr Schiesser yy 
es lychtet mr die ganzi Nacht in my Confiserie. 
Was soll das Theater denn, mir finde das nit schlimm 
im Roothuus vis-a-vis hets’s doch vyyl mee so Lychte dinn. 
 
In de Schwyzer Schuele darf me kaini Gryz uffhängge 
kaini Wiehnachtsbaim uffstelle, kaini Gschänggli schängge. 
Mir drey frooge’n ys wo duet das numme aanestyyre 
mien mir jetzt in Basel Ramadan und Speerguet fyyre.  
 
Schwoobe, Schwoobe iberall, nur no das Schwobe-Pagg 
die kaibe Schwoobe geen ys langsam schuurig uff e Sagg. 
Wenn das so wyter goot, denn wird’s de Schwoobe sicher glinge 
dass mir am 1. Augschte „Deutschland über alles“ singe. 
 
Hello lovely Drämmli-User, bald comming nexti Station 
the Bare Foot Place is near bei Stadtcasino, new Location. 
Now the nexti Station is, do blybt’s Drämmli stoo 
denn s’Wort fir Märtblatz hänn si laider nonig duure gnoo. 
 


